
 Fl-aħħar ta’ din it-tema jien / l-istudent se nkun naf dwar... 
 

 L-iżvilupp tal-ekonomija Maltija: minn ekonomija li tiddependi biss minn 

gżira-fortizza għal ekonomija diversifikata.  

 Is-settur primarju tal-ekonomija Maltija (l-agrikoltura, is-sajd u xxogħol 

tal-barrieri).  

 Is-settur sekondarju tal-ekonomija Maltija (il-manifattura).  

 Is-settur terzjarju tal-ekonomija Maltija (is-servizzi).  

 Is-settur kwaternarju tal-ekonomija Maltija (dak diġitali).  

X’inhi l-ekonomija u għaliex fiha erba’ setturi? 

 

L-ekonomija hija dak il-qasam tal-ħajja soċjali li torganizza l-ħolqien u tqassim tal-ġid.  

Fiha insibu min jipproduċi l-prodotti, min ibiegħ u min jixtri, min hu s-sid tal-produzzjoni 

u min jaħdem biex jipproduċi l-prodott, min iqassam u min jikkonsma l-prodott.  Dawn 

il-proċessi jinvolvu t-trasferiment tal-flus fejn ix-xerrej ikun qiegħed iħallas għax xogħol 

kollu li jkun sar marbut ma’ dak il-prodott partikolari. 

 

L-ekonomija tinvolvi żewġ ċikli importanti.  Fuq naħa waħda insibu ċ-ċiklu tal-konsum.  

Individwi jew familji jaqilgħu l-flus mix-xogħol li huma jwettqu sabiex permezz tagħhom 

ikunu jistgħu jixtru prodotti u servizzi.  Fuq in-naħa l-oħra insibu ċ-ċiklu tal-produzzjoni.  

Dan iċ-ċiklu jikkonsisti f’dawk kollha li b’xi mod huma involuti fil-produzzjoni tal-prodotti 

jew għotja ta’ servizzi.  L-imprendituri li joħolqu x-xogħol, il-ħaddiema li jaħdmu l-

prodotti jew jagħtu s-servizz, l-investituri li jkunu lesti li joffru l-assi tagħhom għall-

iżvilupp tal-prodotti jew servizzi, u s-sidien tal-art li jikru l-art minn fejn ikunu qed jiġu 

magħmula l-prodotti jew mogħtija s-servizzi.   

 

F’suq ħieles il-konsumatur ser ikollu għażla wiesgħa ta’ prodotti u servizzi minn fejn 

jagħżel.  Id-domanda għal prodott jew servizz ser tinfluwenza l-prezz tal-prodott fis-suq.  

Jekk ħafna individwi jixtiequ jixtru l-prodott imma l-provvista tiegħu tkun baxxa, il-prezz 

tiegħu fis-suq ser ikun wieħed għoli.  Bil-maqlub, il-prezz ta’ oġġett jonqos jekk hemm 

kwantita’ kbira minnu fis-suq u ftit konsumaturi li jridu jixtruh.  Hemm limitu kemm 

prezz  jista’ jitbaxxa dan għaliex l-imprenditur jista’ jfalli u jkollu jagħlaq l-azjenda tiegħu.  

Għalhekk f’ekonomija ħielsa huma l-azjendi ekonomikament f’saħħithom li jkampaw.    

 

Dan il-proċess msejjaħ ekonomija naqsmuh f’erba’ setturi distinti minn xulxin imma 

marbutin waħda ma’ l-oħra.  Huma distinti minħabba in-natura tal-prodott jew servizz li 

jipproduċu.  Kull settur jerġa’ jinqasam f’industrji differenti magħmula minn impriżi 

differenti.  L-erba’ setturi tal-ekonomija huma: is-settur primarju (biedja, sajd, bini u 

kostruzzjoni, tiftix għaż-żejt), is-settur sekondarju (manifattura), is-settur terzjarju 

(servizzi) u l-iktar riċenti is-settur kwaternarju (riċerka u żvilupp). 

 

 

Kif żviluppat l-ekonomija Maltija mat-tluq tal-Ingliżi minn Malta? 

 

Fiż-żmien l-Ingliżi l-ekonomija Maltija kienet tiddependi mhux ftit fuq il-fatt li kienet 

isservi ta’ bażi militari.  Ħafna mill-Maltin kellhom ix-xogħol tagħhom b’xi mod marbut 

ma’ dan is-servizz.  Fiż-żmien tal-gwerer jew ta’ xi theddida fir-reġjun l-ekonomija Maltija 

kienet tmur –il quddiem minħabba li l-ħakkiema kienu jippumpjaw iktar flus biex iħejju 

ruħhom tajjeb.  Minn ekonomija indipendenti bbażata fuq l-attivita’ agrikola, l-

ekonomija Maltija saret waħda dipendenti intiża biex tforni s-servizzi lill-militar barrani.  

Din is-sitwazzjoni nsejħulha ekonomija fortizza (fortress economy) 

 

Issa din is-sitwazzjoni inbidlet meta Malta bdiet titlef l-importanza strateġika tagħha u l-

Ingliżi ddeċidew li jitilqu minn Malta.  L-Ingliżi kienu ilhom Malta mill-1800 u d-deċiżjoni 

li jitilqu mill-gżejjer Maltin ittieħdet fl-1957.  Għalhekk l-Ingliżi bdew inaqqsu l-

investiment tagħhom u l-ammont t’impiegi mas-servizz Ingliż.  Dan it-tnaqqis (rundown) 

wassal għal ċerta instabbilita’ fil-pajjiż minħabba li l-Maltin ma kienx qed ikollhom 

xogħol bħal qabel.  Għalhekk f’dan il-perjodu insibu livell t’emigrazzjoni għoli fejn ħafna 

Maltin bdew jemigraw lejn pajjiżi bħall-Awstralja, il-Kanada u l-Istati Uniti bit-tama li 

jsibu x-xogħol u r-riżq. 

 

Għalkemm f’dak iż-żmien kien jidher li m’hemmx tama li s-sitwazzjoni ekonomika ta’ 

Malta tinbidel, il-gvern Ingliż flimkien mal-mexxejja tal-poplu Malti bdew jibnu pjan 

sabiex l-ekonomija Maltija tinbidel minn waħda li kienet tiddependi biss fuq is-servizzi 

Ingliżi għal waħda diversifikata.  Id-diversifikazzjoni ekonomika tfisser li l-ġid maħluq 

mill-pajjiż ma jkunx jiddependi fuq servizz jew prodott wieħed imma fuq  għażla wiesgħa 

ta’ prodotti u servizzi.  Din id-diversifikazzjoni bdiet bi sforz qawwi ta’ industrijalizazzjoni 

jew l-iżvilupp tal-manifattura imbagħad bl-iżvilupp tas-settur tas-servizzi partikolarment 

dak tat-turiżmu u s-settur pubbliku. 

 

 

X’inhuma l-karatteristiċi ewlenin tas-settur primarju f’Malta u kif żviluppa 
f’dawn l-aħħar 50 sena? 

 

Is-settur primarju għandu x’jaqsam mal-ħruġ ta’ materja prima ta’ kull xorta mill-art jew 

mill-baħar.  Huwa jiġbor fih il-biedja, s-sajd u l-produzzjoni minerarja.   

 

Il-biedja tikkonsisti kemm fil-kultivazzjoni tal-egħlieqi u kif ukoll fit-trobbija ta’ l-

annimali.  Il-kultivazzjoni tal-egħlieqi tinqasam fit-

tnejn: il-biedja fir-raba’ saqwi u dik fir-raba’ 

bagħli.  L-egħlieqi tas-saqwi jinsabu l-iktar fin-

naħa ta’ fuq tal-gżejjer Maltin fejn hemm ilma 

biżżejjed anki fis-sajf, u fejn l-art hija l-iktar fertili.  

Ir-raba’ saqwi jipproduċi: (1) ħaxix  tal-ikel bħall-

kaboċċi, pastard, ħass u spinaċi; (2) l-għeruq tal-

ikel bħall-qargħa bagħli, ħjar u qargħa ħamra; (3) frott bħaċ-ċitru, tuffieħ, ħawħ jew 

għeneb u ħxejjex oħra bħat-tadam, brunġiel u qaqoċċ; (4) fjuri jew kif inhu magħruf l-

ortikultura.  Ir-raba’ bagħli huwa  komuni ħafna iktar minn dak tas-saqwi.  L-uċuħ li 

jikbru fir-raba’ bagħli jinkludu: qamħ, xgħir qamħirrun, piżelli, fażola, silla, basal, tewm u 

patata.  Insibu raħħala oħra li jaħdmu fit-trobbija tal-annimali.  L-għan tat-trobbija tal-

annimali mhuwiex biss biex jipprovdu l-laħam, imma wkoll il-bajd, ħalib u prodotti oħra 

magħmula minn dawn, bħall-ġbejniet.   

L-iktar ħxejjex li nbiegħu fis-swieq f’dawn l-

aħħar snin kienu l-patata, it-tadam, l-basal, id-

dulliegħ, il-qarabagħli, il-pastard u l-kaboċċi fil-

waqt li l-iktar frott mibjugħ kien il-frawli, il-

ħawħ u l-għeneb.  L-iktar prodott importanti 

għall-esportazzjoni kien il-patata.  Malta għandha biżżejjed prodotti bħal bajd, tadam 

proċessat, tiġieġ, fniek, majjal u ħalib frisk biex taqdi s-suq lokali imma trid timporta 

ħafna miċ-ċanga u l-frott.  F’dawn l-aħħar snin rajna żviluppi fil-produzzjoni tal-

ortikultura u l-vinikultura. 

 

Is-sajd nistgħu naqsmuh f’żewġ kategoriji: dak ta’ 

bogħod mill-art (“deep sea fishing”) u dak ta’ 

max-xatt (“inshore fishing”).  L-ewwel tip ta’ sajd 

isir minn madwar ħames kilometri ‘l bogħod mix-

xtut Maltin, filwaqt li l-ieħor isir qrib il-portijiet.  

L-iktar ħut li jinqabad bis-sistema lokali tal-

kannizzati, huma l-lampuki, il-fanfru, l-vopa u s-sawrell.  L-ikbar qabda aktarx tkun dik 

tal-lampuki.  L-istaġun tagħha huwa bejn Awwissu u Diċembru.  Is-settur tas-sajd jinkludi 

wkoll l-akwakultura jew it-trobbija tal-ħut ġewwa “fish farms” mibnija apposta qrib ix-

xtut.   

 

Il-barrieri u l-industrija tal-bini f’Malta huwa 

marbut b’mod partikolari mal-ġebla tal-

franka li hija komuni fil-gżejjer tagħna.  Dan 

il-ġebel huwa tajjeb għall-bini għaliex meta 

jinqata’ jkun artab, imma x’ħin ikun ilu xi ftit 

mikxuf għall-arja, malajr jibbies u jsir 

f’saħħtu u qawwi.  Minbarra l-ġebel tal-

franka (“globigerina limestone”), f’pajjiżna għandna barrieri oħra ta’ ġebel tal-qawwi 

(“upper coralline limestone”) u ta’ ġebel taż-żonqor (“lower coralline limestone”).  L-

industrija tal-bini tista’ tinqasam f’żewġ sezzjonijiet: (1) il-produzzjoni tal-materjal użat 

fl-industrija tal-bini bħall-ġebel, xorok u żrar; u (2) l-industrija tal-bini nnifisha li tiġbor 

fiha dak kollu li hu marbut mal-bini u restawr ta’ kull xorta ta’ djar u bini ieħor. 

 

Is-settur primarju jinkludi wkoll it-tiftix għaż-żejt.  Malta ippruvat kemm –il darba tfittex 

għaż-żejt fl-ibħra ta’ madwarha imma qatt ma nstab kwantita’ ta’ żejt biżżejjed sabiex 

wieħed ikompli jfittex fuq skala ikbar.  Dan l-aħħar il-gvern reġa’ wera interess sabiex 

jerġa’ jipprova jfittex għaż-żejt fl-ibħra Maltin. 

 

Qabel ir-rivoluzzjoni industrijali s-settur 

primarju kien l-ikbar settur li kien joffri xogħol 

imma llum l-persentaġġ ta’ ħaddiema li 

jaħdmu fih huwa wieħed żgħir.  Fl-2009 l-

ammont ta’ ħaddiema full-time jaħdmu fl-

agrikoltura kienu 1.2%, fis-sajd 0.4%, u fil-barrieri 0.3%.  L-uniku eċċezzjoni kien is-settur 

tal-bini għax l-ammont ta’ ħaddiema jaħdmu fih kien ta’ 8.3%.  

 

Is-settur agrikolu f’Malta jikkonsisti minn għelieqi pjuttost żgħar fuq biċċiet ta’ art 

imtarrġa b’ħamrija baxxa.  F’Malta nbatu wkoll min-nuqqas ta’ ilma.  Minħabba dawn il-

limitazzjonijiet l-metodu ta’ produzzjoni huwa bbażat fuq makkinarju żgħir jew għodda 

tal-id, peress li l-artijiet huma żgħar u ma jippermettux l-użu ta’ makkinarju kbir.  Matul 

dawn l-aħħar snin is-settur beda jiċkien kemm fil-kontribut tiegħu lejn l-ekonomija 

Maltija u kif ukoll fl-ammont ta’ nies li 

jaħdmu f’dan is-settur.  Ħafna mill-

ħaddiema li jaħdmu fl-agrikultura jaħdmu 

fuq bażi part-time.  Barra minn hekk ħafna 

kienu ta’ eta’ pjuttost kbira għalkemm 

statistika riċenti mill-Uffiċju Nazzjonali tal-Istatistika turi li l-eta’ tal-ħaddiema li qed 

jaħdmu fis-settur ċkienet minn medja ta’ 54 fil-1970 għall-43 sena fis-sena 2000.  Dan 

jawgura tajjeb għall-iktar żvilupp fis-settur.   

 

Fid-dawl ta’ dan kollu qabel id-dħul ta’ Malta fl-Unjoni Ewropea, l-gvern kien jagħti 

sussidji lill-bdiewa li jaħdmu f’dan is-settur biex ikunu jistgħu ikomplu jipproduċu l-

prodotti tagħhom.  Imma bid-dħul ta’ Malta fl-

Unjoni Ewropea dawn is-sussidji kellhom jieqfu 

sabiex Malta tkun tista’ tagħmel parti mill-politika 

agrikola komuni (Common Agricultural Policy) 

mħaddna mill-pajjiżi kollha tal-Unjoni.  Fost 

affarijiet oħra din il-politika tipprovdi għajnuna finanzjarja lill-bdiewa biex ikunu jistgħu 

ikabbru l-prodotti tagħhom.   

 

Is-sajd f’Malta huwa staġġjonali.  Għalkemm Malta hija mdawra mill-baħar, is-sajd ma 

jiggenerax biżżejjed qliegħ u xogħol speċjalment minħabba li kull ma jmur qed jinqabad 

inqas ħut u qed jitpoġġew kwoti ta’ kemm 

jista’ jinqabad ħut fil-Mediterran.  Riżultat ta’ 

dan, il-kontribut tas-sajd lejn l-ekonomija 

baqa’ wieħed baxx.  Il-biċċiet tal-baħar huma 

żgħar u jridu jservu għal kull tip ta’ qabda.  

F’dawn l-aħħar snin rajna l-iżvilupp ta’ l-

akwakultura li ħafna mill-prodott huwa 

esportat.   

X’inhuma l-karatteristiċi ewlenin tas-settur sekondarju f’Malta u kif 

żviluppa f’dawn l-aħħar 50 sena? 

Is-settur sekondarju jikkonsisti fil-qasam tal-manifattura.  F’dan is-settur insibu l-

iproċessar tal-materja prima biex issir fi prodotti li aħna imdorrijin nixtru jew naraw.  Il-

prodotti jistgħu ivarjaw minn għamara, ħwejjeġ, prodotti elettroniċi sa oġġetti ferm 

ikbar bħall-vapuri jew karozzi.   

 

Ħafna drabi  ix-xogħol f’dan is-settur isir fuq skala kbira u jkun iħaddem ħafna nies.  Ix-

xogħolijiet li wieħed isib f’dan is-settur ivarjaw minn machine operators, supervisors, 

inġiniera, stampaturi, nies tas-sengħa, mastrudaxxi jew produtturi tal-ikel jew xorb.   

 

Dan ix-xogħol jista’ jinvolvi numru 

ta’ perikli minħabba l-makkinarju, 

l-ħsejjes jew il-kundizzjonijiet tal-

ambjent li wieħed ikun qiegħed 

jaħdem fihom.  Minħabba f’hekk huwa 

importanti li wieħed isegwi r-regoli tas-

saħħa u sigurta’ fuq il-post tax-xogħol 

biex jiġu evitati inċidenti li jistgħu ikunu 

fatali għall-ħaddiem.  

 

Is-settur tal-manifattura f’Malta nistgħu ngħidu li żviluppa radikalment lejn l-aħħar tas-

snin ħamsin u l-bidu tas-snin sittin meta l-Ingliżi kienu naqsu ħafna mill-attivitajiet 

tagħhom u Malta kienet qed tipprepara biex tieħu l-Indipendenza tagħha mill-gvern 

Ingliż.  Ħafna nies li kienu jaħdmu mal-Ingliżi bdew isibu ruħhom bla xogħol u għalhekk 

inħasset il-ħtieġa li jitfasslu skemi u pjanijiet għall-espansjoni tal-industrija u l-

produzzjoni.  Dan kien importanti biex meta Malta tieħu l-Indipendenza hija tkun tista’ 

toffri xogħol u mezz t’għajxien għall-familji Maltin. 

Fid-dawl ta’ dan il-gvern ta’ dak iż-żmien fassal pjan u ħareġ l-Ewwel Pjan tal-Iżvilupp ta’ 

Malta.  L-għan ewlieni ta’ dan il-pjan kien li jiżviluppa l-ekonomija ta’ Malta u jħajjar 

investituri Maltin jinvestu f’Malta.  Dan il-pjan kien jinkludi numru ta’ sussidji (għajnuna 

finanzjarja) lill-imprendituri kemm Maltin u barranin biex iħajjarhom jiftħu l-fabbriki u l-

intrapriżi tagħhom f’Malta.  F’dan iż-żmien twaqqfet il-Korporazzjoni tal-Iżvilupp (Malta 

Development Corporation), li illum hija magħrufa bħala l-Malta Enterprise, biex tagħmel 

promozzjoni tal-kummerċ u l-industrija f’pajjiżna. 

 

Sas-snin sebgħin l-industrija Maltija saret waħda diversifikata fejn f’Malta issa kellek 

numru ta’ kumpaniji differenti li jipproduċu prodotti differenti.  Is-sidien ta’ dawn il-

kumpaniji kienu ġejjin minn pajjiżi madwar id-dinja.  Il-gvern Malti ta’ dak iż-żmien 

kompla jagħti l-għajnuna lil dawn il-kumpaniji biex jipproteġihom mill-instabilita’ 

ekonomika li kienet qed tolqot lill-pajjiżi barranin.  Din l-għajnuna kienet tikkonsisti 

f’sussidji jew restrizzjonijiet fuq l-importazzjoni ta’ prodotti minn barra. 

 

Sadanittant il-gvern kompla joħloq miżuri sabiex 

jipproteġi l-industrija lokali u jħares il-postijiet tax-

xogħol.  Huwa innazzjonalizza l-banek u waqqaf 

kumpaniji nazzjonali bħall-Airmalta u s-Seamalta li 

taw sehemhom biex jiġu esportati prodotti Maltin.  Tkabbret 

ukoll it-Tarzna u ngħata bidu għall-bini tat-tarzna tal-Marsa 

jew il-“Marsa Shipbuilding Company” fejn kienu jinbnew il-

vapuri.  Twaqqfu wkoll numru konsiderevoli ta’ intrapriżi 

industrijali parastatali fejn il-Gvern kien ikollu sehem dirett fit-

tmexxija ta’ dawn il-kumpaniji.  Dawn il-miżuri kollha waslu biex 

f’Malta ikun hawn settur tal-manifattura f’saħħtu li rnexxielu 

jimpjega ammont kbir ta’ Maltin.   

Imma lejn l-aħħar tas-snin disgħin u l-bidu tas-seklu għoxrin bdew jinħassu numru ta’ 

diffikultajiet f’dan is-settur.  F’dan iż-żmien l-oqsma l-iktar produttivi tal-manifattura 

kienu l-elettronika, produzzjoni tal-ikel u x-xorb u produzzjoni tal-ħwejjeġ.  Industriji 

oħra importanti kienu tal-kimika, karta u stampar.  F’dawn iż-żminijiet l-oqsma tal-

produzzjoni tal-ħwejjeġ u l-għamara kienu diġa’ qed iħossu diffikultajiet biex ilaħħqu 

mal-kompetizzjoni li kienu qed isibu minn kumpaniji oħra barranin.  Dan ġara għax 

f’dawn iż-żminijiet il-gvern kien neħħa ir-restrizzjonijiet biex wieħed jimporta prodotti 

barranin f’Malta.  B’risposta għal din il-miżura l-gvern nieda 

l-Business Promotion Act bil-għan li iktar kumpaniji 

jesportaw il-prodotti tagħhom barra minn Malta fil-waqt li 

jiġu iktar kumpaniji barranin jinvestu f’Malta.   

Sadanittant it-tarzna fil-bidu tas-sena elfejn kienet tħaddem mat-3,000 ħaddiem.  

Madanakollu hi wkoll bdiet titmexxa b’telf u kien qed ikollha bżonn ammonti kbar ta’ 

sussidji mill-Gvern sabiex tibqa’ kompetittiva.  It-tarzna wkoll ma bdietx tlaħħaq mal-

kompetizzjoni li bdiet issib minn kumpaniji oħra barra minn Malta. 

 

Dawn id-diffikultajiet waslu biex ħafna minn dawn il-

kumpaniji naqsu ammonti kbar ta’ ħaddiema jew għalqu 

kompletament.  F’temp ta’ seba’ snin bejn 2002 u 2008 

is-settur tal-manifattura naqqas madwar 6,000 impjegat.  

Barra minn hekk kumpaniji bħall-ST Microelectronics 

kellhom tnaqqis sostanzjali fil-bejgħ u l-esportazzjoni 

tal-prodotti tagħhom.  Il-kumpaniji l-iktar milquta 

kienu dawk li joperaw fis-settur tal-ħwejjeġ u t-

tessuti li minn 2,960 impjegat fis-sena 2003 nieżel 

għall-690 fis-sena 2008.  Kien hemm ukoll l-

għeluq tat-tarzna li permezz ta’ dan intilfu 

1,600 impieg.   Ħafna minn dan it-tnaqqis kellu 

jsir jew minħabba l-privatizazzjoni ta’ numru ta’ kumpaniji fejn il-Gvern kellu sehem 

qawwi bħall-Maltacom jew minħabba li x-xogħol beda jsir f’postijiet oħra (ġie rilokat) 

barra minn Malta bħat-Tunisia jew iċ-Ċina fejn l-ispejjeż marbuta mal-ħaddiema kienu 

ferm inqas minn dawk f’Malta. 

 

Sadanittant bdejna naraw tkabbir ekonomiku fis-settur 

tas-servizzi fejn għall-impiegi mitlufa fis-settur tal-

manifattura bdew jinħolqu impiegi ġodda.  Hawnhekk 

nerġgħu naraw kif id-diversifikazzjoni fl-ekonomija waslet 

biex Malta tkun tista’ tilqa’ għall-isfidi ekonomiċi 

internazzjonali li kienet qed tħabbat wiċċha magħhom 

f’dak iż-żmien.  L-ikbar ħolqien ta’ xogħol kien qed isir fis-

setturi tat-trasport u l-komunikazzjoni (bħall-Lufthansa 

Technik jew il-Melita Mobile), is-servizzi finanzjarji (banek 

bħall-BANIF jew l-HSBC), servizzi tas-saħħa (bħall-impiegi 

fl-isptarijiet) u oqsma oħra tal-manifattura bħall- farmaċewtika, bini t’ajruplani (SR 

Techniks) jew l-elettronika (l-Methode Electronics).  Ta’ min jinnota li dawn is-setturi 

jinvolvu xogħol li jitlob taħriġ intensiv u ta’ livell għoli u kif ukoll attivitajiet ta’ valur 

iktar għoli minn dak marbut mal-industrija tat-tessuti u l-ħwejjeġ.  Għalhekk sar ferm 

iktar importanti li l-ħaddiema Maltin li huma l-unika riżorsa prinċipali ta’ Malta ikunu 

mħarrġin sabiex ikunu jistgħu isibu xogħol f’industriji ta’ dan it-tip.  

X’inhuma l-karatteristiċi ewlenin tas-settur terzjarju f’Malta u kif żviluppa 

f’dawn l-aħħar 50 sena? 

Is-settur terzjarju jikkonsisti fil-produzzjoni mhux ta’ oġġetti li 

jidhru u jintmessu imma ta’ servizzi.  F’dan is-settur insibu l-

pjanifikazzjoni u l-kummerċ ta’ dak kollu li jiġi prodott fis-

settur primarju u sekondarju imma mhux biss.  F’dan is-settur 

insibu wkoll servizzi oħra bħat-turiżmu, stabbilimenti tal-

ikel, trasport , komunikazzjoni, edukazzjoni, saħħa u banek.  

Dawn it-tip ta’ servizzi jinqasmu fi tnejn: (1) is-servizzi tas-

suq (market services) fejn wieħed irid iħallas għas-servizz li 

jingħata; u (2) servizzi li mhumiex tas-suq (non-market 

services) fejn wieħed jista’ igawdihom mingħajr ma jħallas 

prezz.  Eżempju ta’ dawn tal-aħħar huma s-servizzi kollha tal-

Gvern fejn minflok il-klient iħallas għas-servizz direttament, 

iċ-ċittadini kollha iħallsu għas-servizz mit-taxxi li jħallsu. 

 

Ix-xogħol li jsir f’dan is-settur ivarja ħafna imma ħafna 

drabi isir fuq skala iżgħar minn dak tal-manifattura.  Dan 

is-settur qiegħed kull ma jmur dejjem jikber u qiegħed 

iħaddem ammonti kbar ta’ nies.  Ix-xogħolijiet li wieħed 

isib f’dan is-settur ivarjaw minn għalliema, tobba, 

avukati, periti, skrivani, wejters, 

mekkaniks, hairdressers, u l-

ħaddiema kollha tal-

amministrazzjoni pubblika jew kif 

inhu magħruf iċ-ċivil.     

Is-settur tas-servizzi f’Malta nistgħu ngħidu li beda jiżviluppa lejn l-aħħar tas-snin sittin u 

l-bidu tas-snin sebgħin meta l-Gvern ta’ dak iż-zmien vara t-tielet pjan ta’ żvilupp għall-

Malta.  Wara li l-ewwel żewġ pjani ta’ żvilupp kienu taw importanza kbira lis-settur tal-

manifattura u z-zoni industrijali f’Malta, il-Gvern kompla jżid id-diverskifikazzjoni tal-

ekonomija Maltija permezz ta’ iktar importanza lis-settur tat-turiżmu.   Għalhekk bdew 

jiżdiedu iktar opportunitajiet ta’ xogħol f’dan il-qasam bħall-xogħol fil-lukandi u r-

ristoranti, kiri ta’ karozzi u appartamenti, u manifattura u bejgħ ta’ souvernirs. 

 

Kif diġa’ semmejna fis-sezzjoni ta’ qabel, fis-snin sebgħin il-gvern kompla joħloq miżuri 

sabiex jipproteġi l-industrija lokali u jħares il-postijiet tax-xogħol.  Għalhekk huwa daħal 

għar-responsabbilta’ ta’ ħafna servizzi importanti bħall-enerġija, servizzi bankarji, 

telekomunikazzjoni, tbaħħir u titjir bl-ajru.  

 

 

 

Sadanittant fil-bidu tas-snin tmenin Malta intlaqtet minn riċessjoni ekonomika qawwija 

fejn ħafna nies bdew jitilfu l-impieg tagħhom.  Il-Gvern beda jdaħħal ħafna nies jaħdmu 

mas-servizz pubbliku sabiex inaqqas l-ammont ta’ nies qiegħda b’riżultat li kważi nofs il-

ħaddiema kollha Maltin u Għawdxin kienu jaħdmu mal-Gvern. 

 

Lejn l-aħħar tas-snin tmenin kien hemm bidla fl-amministrazzjoni tal-Gvern.  Din il-bidla 

waslet biex tinbidel ukoll il-politika ekonomika ta’ Malta.  Minn ekonomija protetta 

immexxija prinċiparjament mill-Gvern, Malta mxiet lejn tkattir tax-xogħol fis-settur 

privat.  Għalhekk kumpaniji nazzjonali bħat-Telemalta jew il-Maltacom (illum Go) jew il-

Mid Med Bank (illum l-HSBC) ġew ipprivatizzati.  Il-qasam tas-servizzi beda jikber fl-

importanza tiegħu u beda jiżdied ix-xogħol fil-qasam bankarju, l-assikurazzjoni 

(insurance), it-trasbord (trans-shipment), tagħlim tal-lingwi, logħob elettroniku (on-line 

gaming) u anki l-informatika.   

 

 

 

 

 

 

 

Sadanittant it-turiżmu baqa’ wieħed mill-iktar setturi importanti fis-settur terzjarju.  L-

ammont ta’ turisti li jżuru Malta fis-snin disgħin qabeż il-miljun fis-sena fil-waqt li fl-2001 

kien ta’ ftit inqas minn 1.2 miljun bl-ammont ta’ ġranet li t-turisti iqattgħu f’Malta 

jammonta għal kważi 10 t’ijiem.  It-turiżmu lejn Malta ikun fl-aqwa tiegħu minn Ġunju sa 

Ottubru.  Ħafna mit-turisti huma Ewropej.  Fis-sena 2,000 madwar 9,600 ħaddiem kienu 

jaħdmu fl-akkomodazzjoni u r-ristoranti għalkemm ħafna ħaddiema oħra jaħdmu 

f’xogħolijiet li għandhom x’jaqsmu mat-turiżmu b’mod indirett.     

 

Minn din l-analiżi nistgħu ninnutaw li t-tlett pilastri tal-ekonomija Maltija huma: (1) il-

manifattura, (2) il-qasam tas-servizzi privati (fosthom it-turizmu) u (3) is-servizz 

pubbliku.  Statistika riċenti maħruġa mill-uffiċċju nazzjonali tal-istatistika turina kif 

madwar 50,000 elf persuna kienu jaħdmu fis-settur tal-kummerċ, lukandi u ristoranti.  

Ftit iktar minn 45,000 ruħ kienu jaħdmu mas-settur pubbliku, fil-waqt li ftit iktar minn 

25,000 kienu jaħdmu fis-settur tal-manifattura. 

A Biedja, sajd u afforestazzjoni     

B - E Manifattura u barrieri     

F Kostruzzjoni     

G - I Kummerċ, lukandi u ristoranti, trasport u komunikazzjoni    

J Informazzjoni u komunikazzjoni     

K Servizzi finanzjarji u assigurazzjoni     

L Kiri u bejgħ ta’ propjeta’     

M - N Attivitajiet professjonali, xjentifiċi, tekniċi, u servizzi amministrattivi   

O - Q Servizz pubbliku, difiża, edukazzjoni, saħħa u servizzi soċjali    

R - U Servizzi oħra   

X’inhuma l-karatteristiċi ewlenin tas-settur kwaternarju f’Malta? 

 

Is-settur kwaternarju jikkonsisti f’dawk l-industriji li jipprovdu servizzi t’informazzjoni 

bħall-computing, ICT (information and communication technologies), konsulenza (joffru 

pariri lill-kumpaniji) u riċerka u żvilupp (riċerka partikolarment fil-qasam tax-xjenza).  

Impiegi f’dan is-settur huma mħallsa tajjeb ħafna u jinvolvu tagħlim speċjalizzat, ħiliet 

tekniċi, u kompetenza fl-amministrazzjoni.  Dan is-settur jinstab l-iktar f’pajjiżi żviluppati 

li qed jikbru b’rata mgħaġġla.  Is-settur kwaternarju huwa xi kultant marbut mas-settur 

terzjarju, għax iż-żewġ setturi joffru servizz.  Is-settur terzjarju u s-settur kwaternarju 

flimkien jiffurmaw l-ikbar parti tal-ekonomija Maltija.  Huma jħaddmu madwar tlett 

kwarti tal-ħaddiema kollha Maltin.  

 

Is-settur kwaternarju f’Malta qiegħed kull ma jmur jikber partikolarment dak tal-

computing u l-ICT.  F’Malta infetħu ħafna kumpaniji ġodda speċjalizzati fl-ICT fil-waqt li 

numru ta’ kumpaniji fil-manifattura bħal dawk tal-farmaċewtika għandhom sezzjonijiet 

iffukati fuq riċerka fil-qasam.  Dawn l-iżviluppi qegħdin iwasslu għall-bżonn ta’ iktar 

ħaddiema kkwalifikati u speċjalizzati f’dawn l-oqsma sabiex jaħdmu f’dawn l-industriji.  

Jeħtieġ li jkun hawn iktar korsijiet speċjalizzati li jħarrġu żgħażagħ bħala software 

developers, business engineers, fund managers u konsulenti tat-taxxa fost oħrajn. 

Eżerċizzji        

 

Taqsima A: Wieġeb il-mistoqsijiet kollha:   

 

1. Is-settur primarju, sekondarju u terzjarju tal-ekonomija xorta jibqgħu magħqudin 

flimkien.  Uri kif il-ġbir ta’ materja prima, il-ħdim tagħha u d-distribuzzjoni tagħha jidħlu 

lkoll sabiex jitlestew dawn il-prodotti: 

a) Sptar 

b) Karozza 

ċ) Ajruplan fuq vjaġġ kummerċjali 

d) Ikla lampuki f’ristorant       (12 –il marka) 

 

2) Ibni lista ta’ l-attivitajiet li ssib fl-ekonomija Maltija, maqsuma skond il-qasam 

primarju, sekondarju u terzjarju.  Tista’ tniżżel ukoll eżempji ta’ kumpaniji, aġenziji, 

dipartimenti jew stabbilimenti oħra taħt kull wieħed minn dawn l-oqsma. 

 

          (10 marki) 

 

Taqsima B: Ikteb 250 kelma dwar dan li ġej:   

 

1. Matul dawn l-aħħar snin is-settur primarju naqqas mill-importanza tiegħu. 

a. Agħti d-definizzjoni ta’ settur primarju. (3 marki) 

b. Semmi TLIET industriji li jiffurmaw parti minn dan is-settur. (3 marki) 

c. Spjega ŻEWĠ raġunijiet għaliex dan is-settur naqas. (4 marki) 

d. Iddiskuti iktar fid-dettal is-sitwazzjoni ekonomika tas-settur agrikolu f’Malta.  (15 -il 

marka). 

Taqsima Ċ: Ikteb 250 kelma dwar dan li ġej:   

 

1. Matul dawn l-aħħar snin is-settur tal-manifattura naqqas mill-importanza tiegħu. 

a. Agħti d-definizzjoni ta’ settur tal-manifattura (3 marki) 

b. Semmi TLIET industriji li jiffurmaw parti minn dan is-settur. (3 marki) 

c. Spjega ŻEWĠ raġunijiet għaliex dan is-settur qed jonqos. (4 marki) 

d. Iddiskuti kif dan it-tnaqqis qed ikollu effett fuq l-istruttura tal-impiegi. (15 -il marka) 

 

 

 

Taqsima D: Ikteb 250 kelma dwar dan li ġej:   

 

1. Matul dawn l-aħħar snin is-settur terzjarju u s-settur kwaternarju żdiedu fl-

importanza tagħhom. 

a. Agħti d-definizzjoni ta’ settur terzjarju u s-settur kwaternarju (4 marki) 

b. Semmi TLIET industriji li jiffurmaw parti minn dawn is-setturi. (3 marki) 

c. Spjega ŻEWĠ raġunijiet għaliex dawn is-setturi qed jiżdiedu. (4 marki) 

d. Iddiskuti kif din iż-żieda qed ikollha effett fuq l-istruttura tal-impiegi. (15 -il marka) 

 


